
DROGAK 

Jaurlaritzak gazteen eta adingabeen kontsumoa saihesteko plana egin du 

Madrazok debekuaren politika salatu du, «bazterketa nagusitzea ekarri izan baitu» 

LUIS KARLOS GARCIA - GASTEIZ 

Eusko Jaurlaritzaren Drogamenpekotasunei buruzko V. Planarekin gazteen eta adingabeen kontsumoa «saihestu» nahi dute nagusiki, Etxebizitza eta Gizarte Gaietarako sailburu Javier Madrazok atzo adierazi zuenez. Eusko Jaurlaritzaren Gobernu Batzordeak plangintza onartu zuen atzoko bileran eta, gero, prentsaurrekoa eman zuen sailburuak. 2004tik 2008ra bitarteko plana izango da, eta, aurrenekoz, bost urtekoa. 

Madrazoren ustetan, «argibidea» ematea da onena drogamenpekotasunen aurkako borrokan: «Gazteak errazago esango die ezetz drogei, kontsumoak ekartzen dituen arriskuen berri baldin badauka».Sailburuak ohartarazi zuen debekuaren politikak orain arte ez duela ezertxo ere konpondu: «Alderantziz baizik: mafiak, toxikazioak, merkatu beltza eta bazterketa nagusitzea ekarri du».Drogak hartzen hasten direnen batez besteko adina aurreratu dela aitortuta ere, kontseilariak «larrialdi handiko mezuak» arbuiatu egin behar direla esan zuen. Mezu baikorra zabaldu nahi izan zuen: «Arazoak egon badaude, baina inoiz ez bezalako baliabideak nahiz eskarmentua ere bai».V. planak 46 milioi euroko aurrekontua du: Eusko Jaurlaritzako Osasun Sailari dagozkio 12 milioi; 9,6 Hezkuntza, Unibertsitate eta Ikerketari; Gizarte Gaietarako Sailak 8 izango ditu; udalen esku geratuko dira 6,4 milioi, eta Herrizaingo Sailak ia 6 milioi kudeatuko ditu. 

«Eskaintzaren kontrola» 

V. planaren jomuga da, era berean, drogak hartzen dituztenen «eritasunak eta heriotzak» saihestea, «bai eta kontsumitzaileen eta horien inguruan bizi direnen bizi-kalitatea hobetzea ere». 

Bi ildo nagusi izango ditu planak: alde batetik, «eskaintza kontrolatuko da», trafikoa nahiz edari alkoholdunen eta tabakoaren sustapen, publizitate eta salmentari buruzko arautegia betetzen dela zorrotz zainduz; bestetik, «eskaera gutxitzeko» asmoa ere badago, prebentzioaren, sorospenaren eta gizarteratzearen bidez.Madrazoren arabera, jakina da drogen kontsumoaren «garai kritikoa» 20 eta 24 urte bitartekoa dela. Hortik aurrera, ordea, beherantz doa kontsumoa; «kontsumitzen duenak bai lanean bai familiarekin konpromisoak hartzen dituen neurrian, alegia».Hala, erakundeen gaur egungo erronkak osasun arlokoak ez ezik hezkuntzaren edo kontzientzia zabaltzearen ingurukoak ere badirela uste du. Plana «adostasunaren fruitua» dela nabarmendu zuen. 

 Planaren neurriak 

Droga-menpekotasunei buruzko Eusko Jaurlaritzaren V. Planaren neurri batzuk jarriko dituzte indarrean datozen urteotan. Hona hemen haietako batzuk: 

Familiak: Seme-alaba nerabeak dituzten familientzat doako aholkularitza zerbitzua sustatuko dute udalerrietan. Helburua interesa duten lau senditik hiruk gutxienez baliatu ahal izatea da. Bestetik, teknikari taldeak 10.000 biztanletik gorako udalerri guztietara zabalduko dira (gaur egun 40 daude, baina soilik udalerri nagusietan). 

Kaleko edana: Hiru hilabeteko epean prebentzio plana prest izango da gazteen kaleko edanari aurre egiteko. Udal guztiei eskainiko zaie, arriskuak eta kalteak murrizteko asmoz, gehienbat jai eta asteburuetan. Berangon (Bizkaia) nahiz Irunen eta Elgoibarren (Gipuzkoa) egindako lanen eskarmentua hartuko dute oinarritzat. 

Heroina: Eusko Jaurlaritzak heroina emango die droga-menpekotasuna uzterakoan beste programetan porrot egin duten hartzaileei. Bazterketa larrian diren taldeentzako politika jakinak abiatuko ditu: heroinaz gain, metadonaren emate terapeutikoa; xiringen trukea; edo egunez zein gauez hartzeko programak. Halaber, espetxeetan ekimen bereziak egingo dira. 

Hezkuntza: Eusko Jaurlaritzako sail batzuk lankidetzan ariko dira, irakasleentzako trebakuntza eta sostengu ituna egiteko. 

Mapak: Arrisku handiko tokiei buruzko mapa egingo dute, kontsumo handiena duten tokietako nahiz pobreziak eta bazterketak gehienbat kaltetutako lekuetako egoeraren berri izateko. 

